
Gobernuaren eldarnio paranoikoa, hizkuntzak direla eta 

Philip Riley 

Nancy-ko unibertsitateko CRAPEL hizkuntzen ikerketa eta aplikazio pedagogikoen zentroko zuzendaria 

Familia batean haurrekin frantsesez mintzo ez badira, litekeena ote da haurrok gaizkile izatea gerora? Frantzian, hainbatek kezka biziz hartu du Parlamentuko Ikerketa Taldeko Prebentzio Batzordearen txostena, barne segurtasunaren gainekoa, delitua eragozteko osatua. Urrirako bidalia zioten idazkia Dominique de Villepin Barne, Barruko Segurtasun eta Tokiko Askatasunen ministroari, baina oraintsu arte ez dute eman edukiaren berri. 

Txostenean, argi eta garbi esan dute loturik daudela familian haurrei frantsesez ez mintzatzea eta haurrok gerora gaizkileak izatea. Txostengileentzat, familian frantsesez mintzatzea da oraingo egoera makurra konpontzeko bide bakarra; haien ustez, kriminogenoa da «norbere eskualdeko hizkeran» mintzatzea: txostenaren arabera, hizkera horietan sartzen dira bai etorkinen hizkuntzak eta bai Frantziako beste hizkuntzak (euskara, okzitaniera, katalana, bretoia...). Denak omen dira «patois» (eskualde hizkerak), eta denok dakigu nolako mespretxua adierazten duen hitz horrek.Dominique de Villepin ministroarentzako Eskutitz Irekia argitaratu nahi dugu hemen arloko zientzialari eta profesional talde bateko kideok, besteak beste argi gera dadin nolako mesedea egiten duen elebitasunak.Ministro Jauna: zilegi bekigu zuri idatzi eta hizpidera ekartzea Parlamentuko Ikerketa Taldeko Prebentzio Batzordeak barne segurtasunaren gainean eginiko txostena, Delituaren Prebentzioaz izenekoa, Jacques Alain Benistik eta batzordeko kideek 2004ko urrian zuri bidalia.Aurreneko aldiz irakurri genuenetik, ohartu gara txostenaren kalitate intelektuala hain dela eskasa eta adierazpidea hain dagoela karikaturatik hurbil, non trufa halako bat besterik ezin baita izan, soziologia ikasle batzuek egina apika, gau bateko mozkorraldian pentsatua, zure Ministerioaren izena belztu nahian. Zoritxarrez, egia ez da hain jostagarria.Egiaz, txostenean elebitasunaz eta ama hizkuntzaz esaten diren guztiek agerian uzten dituzte zenbait herri sineskeria eta aurrejuzgu, eta ez zientzia egitateen eta ikerketen ezagutza. Atzerriko hizkuntzak eta frantsesa atzerriko hizkuntza gisa irakasteko arloan aditu garen aldetik, adierazi behar dizugu harriturik eta kezkaturik gaudela, ikusirik halako ergelkeriek tokia dutela argitalpen ofizial batean eta eragina izan dezaketela frantses biztanle askoren eguneroko bizimoduan, eskolan eta herritar eskubideetan.Mintza gaitezen garbi: ez dago inolako oinarri zientifikorik esateko txikitatik elebidun izatea eta delituak egitea loturik daudela. Eta ez dago inolako oinarri zientifikorik esateko txikitatik elebidun izateak frantsesez gaizki egitea dakarrela eta frantsesez gaizki egiten duen haurra gaztetan gaizkile izango dela. Hala, gure iritzia txostenaren idaztankerari erreparaturik osatuko bagenu, inolako zalantzarik gabe pentsatu beharko genuke frantsesez gaizki egiten dutenak arrisku bizian direla Val-de-Marne diputatu bilakatzeko. Elebitasuna ez da terapia ortofonikoa behar duen hizkuntza patologia bat. Munduko biztanleen %60k bi hizkuntza dakizkite, gutxienez. Hori ez dago sendatzerik, are gutxiago bere hizkuntza duen haurrari: ahoa estaltzen zaio.Esku-hartze totalitarioa eta giza eskubideen kontrako erasoa da gurasoei seme-alabekin beren hizkuntzan mintzatzeko debekua jartzea, baina, batez ere, modu bikaina da belaunaldien arteko komunikazioa gutxitzeko eta kaskartzeko ez ote da hori deliturako egiazko bide bat?. Elebitasunari buruzko literatura oparoan kontsultatuz gero, joan deneko 50 urtean eginiko ikerketa guztietan erakutsi dute, argi eta garbi, txikitatik elebidun izatea eta hizkuntzak ikastea ez dela kaltegarria, ez pertsonarentzat, ez gizartearentzat, eta zenbait egoera politiko, sozial, pedagogiko eta linguistikotan eta hau azpimarratu nahi dugu, arrunt garrantzitsua baita, txikitatik elebidun izateak loraldi kultural, intelektual eta identitarioa ekartzen die haurrari eta gizarteari. Bi adibide bakarrik ekarriko ditugu hona, elebitasunaren onurak modu enpirikoan eta zehatz-mehatz azaltzen dituzten ikerketa berrien artetik.Aurrena, 2003ko urrian argitaraturiko txosten bat gogoratuko dugu; Erresuma Batuko zenbait unibertsitatetako ikertzailek osatu zuten, Londresko Unibertsitateko Hezkuntza Institutuaren laguntzaz. Ikerketa bat egin zuten ehunka haurrekin, denak ere etorkin familiakoak; denen ama hizkuntza, ingelesez bestekoa: urdua, gujaratera, mandarin txinera, kantonera, bosniera, portugesa, turkiera eta abar. (Zilegi zaigu 'eta abar' esatea, hirurehun hizkuntza baino gehiago kontatu baitzituzten Londresko eskoletan, Londreskoetan bakarrik; Paris inguruan, antzera gertatzen da). Hau izan zen ondorio nagusia: «Beren ama hizkuntzari emaniko laguntza instituzionalaz 6 urte dituztenez geroztik baliatzen baldin badira, haur elebidunek eta hirueledunek 11-12 urterekin maila hobea dute eskolako ikasgai guztietan, haur elebakarrek eta laguntza instituzionala jasotzen ez dutenek baino. Beren buruaz duten irudia eta konfiantza hobetzea dakar haien ama hizkuntza onartu eta kontuan hartzeak, eta horrek emaitza hobeak ekartzen ditu ikasgai guztietan». Beste proiektu batean askoz ere txikiagoa, eskola bereko 36 ikasle besterik ez baitzituen kontuan hartu, aztertu zuten zer eragin zuen haurra elebidun izateak ingelesa ikasteko orduan. Ondorioa formala da: «Ahoz, haurrek ingeles ederrean hitz egiten dute, inguruan dituzten hizkuntzekin batere kateatu gabe; ingeles idatzia ulertzeko test batean, maila hobea zuten, ingelesez bakarrik dakitenek baino». Ikertzaileen ustez, beste hizkuntza batzuk ikasteko gaitasunak eta hizkuntza horietako jakitate kulturalak erabiltzen dira ingelesa ikasteko, eta beste hainbeste gainerako ikasgaiak ikasteko ere. 

Ezin konta ahala ikerketatan atera dituzte ondorio horiek berak, mundu osoan, eta azaldu berri ditugunak oraintsuko bi adibide besterik ez dira. Horrelako lanak egin zituzten Sknuttknab-Kangasek eta Toukomaaak Eskandinavian 1970eko hamarkadan, Unescok eskatuta; Kanadan, 30 urte baino gehiago eman zituzten ikertzen Cummins eta Swainek eta Hezkuntzaren Ikerketen Ontarioko Institutuko talde guztiek (OISE). Laburbilduz, ikerketa horiek guztiek modua ematen digute hau esateko: zenbait egoeratan, elebidun izateak eta txikitatik hizkuntzak ikasteak onurak ekartzen ditu, bai gizartearentzat eta bai haurrarentzat. Baina zein dira egoera horiek, eta zein onura horiek? Nahitaezkoa da elebitasuna bultzatua eta estimatua izatea, hala familian nola eskolan. Jarrera kontua da, gizartearen eta irakaskuntzaren praktika kontua. Eta haurraren ama hizkuntza edo familiako hizkuntza eskolako bera ez denean, funtsezkoa da ama hizkuntza errespetatua izatea eta eskolak elebitasuna onartzea eta kontuan hartzea. 

Txikitatik elebidun izateak hiru motatako onurak dakartza: 1) Onura soziala: besteekin komunikatzeko gaitasuna dute, noski, eta, gainera, haur elebidunek handiagoa dute komunikaziorako sentiberatasun eta enpatia. 2) Onura praktikoak: hizkuntzak dakizkitenez, aukera eta baliabide gehiago dituzte zereginetarako, ikasketetarako, aisialdirako. 3) Garapen eta ezagutza onurak: haur elebidunak badaki bereizten hitza eta erreferentea; beraz, abstrazio gaitasun handiagoa du, eta horrek sendotu eta aberastu egiten du pentsamendua eta ikasbidea. 4) Azkena: denok ados gaude: «adierazteko» ikasten ditugu hizkuntza arrotzak. «Adierazi» egiten dugu. Zer, ordea? Bada, nork bere izatea, bere banakotasunaren muina, bere nortasuna. Hitza izateko eskubidea da.Haur elebidunak etxean edo eskolan ikasitakoa hainbat egoeratan eta hainbat modutan adieraz dezake adierazi nahi duena, gai eta erregistro gehiagotan. Halako identitate eta esperientzia baliabideak izanik, hezkuntza egokia merezi du haur elebidunak; ez, inola ere, ezjakintasun erabatekoan oinarritu eta lege zapaltzaile baten arabera osaturiko hizkuntza politika.Estimatzen dizugu gure hau irakurri izana, Ministro Jauna, eta prest gaituzu gai honen gaineko informazio gehiago zuri emateko, horren beharra bazenu. 

